
የጎርፍ መስኖ ልማት ፅንሠ-ሀሳብና ሥርፀት
 
ሀ. መግቢያ
በእንግሊዝኛው Spate irrigation በኦሮምኛ ገልቻ፤ በአማርኛው የጎርፍ መስኖ፤ በትግርኛ መሌ፤ ወዘተ ተብሎ ይታወቃል፡፡ የጎርፍ መስኖ ማለት በደጋማና ወይና ደጋ አካባቢዎች የሚዘንበው ዝናብ  ጊዜአዊ (ደረቅ ወንዝ) በሆነ የጎርፍ ፍሰት በሚያልፍበት ወቅት ቋሚ ወይም ጊዜአዊ   በሆነ የጎርፍ መጥለፊያ ስትራክቸር ወደ እርሻ ማሣዎች፤ ኩሬዎች እና ብሎም ወደ ግጦሽ መሬቶች በመሳብና በማስገባት የእርሻ ልማትን ማካሄድ የሚያጠቃልል ነው፡፡ የመጥለፊያው ቁሳቁስ በአካባቢው ከሚገኝ አፈርና ድንጋይ ጀምሮ በእንጨት፤ በጋቢዎን (ድንጋይና ሽቦ)፤ በማሶነሪ፤ በኮንክሪት እና በመሳሰሉት ሁሉ የሚሠራ ነው፡፡
የጎርፍ መስኖ በዓለም ላይ ጥንታዊ የሆነ የውሃ አጠቃቀም ነው፡፡ በዚህም በፓኪስታን፤ የመን፤ ሱዳን፤ ሞሮኮ፤ ቱኒዚያ፤ ኢትዮጵያ፤ ኤርትራ፤ ወዘተ በስፋት ሲሠራበት የኖረና አሁንም እየተሠራበት ነወ፡፡ የመጥለፊያው ስትራክቸር በዘመናዊ መንገድ የሚሠራ ሲሆን ዘመን ያፈራውን የምህንድስና ጥበብ በመጠቀም በደንብ ታቅዶ፤ ተጠንቶና ዲዛይን ተደርጎ የሚሠራ ነው፡፡ በወንዙ ላይ ከሚሠራው የጎርፍ መጥለፊያ ስትራክቸር ባሻገር በማሳ ውስጥ የሚሠሩ የጎርፍ መምሪያና ማሠራጫ እርከኖችም በአግባቡ መሠራት ይኖርባቸዋል፡፡ የወቅቱን የሁለት ወይም ከዚያ በላይ ጊዜ በደረቅ ወንዙ ላይ የሚያልፈውን ጎርፍ በማሳዎች ላይ እንዲሠርግና አፈሩ በቂ ውሃ እንዲይዝ በማስቻል እንዲሁም ለዚህ አካባቢ ተስማሚነት ያላቸውን ሰብሎች በማዝመር ምርትና ምርታማነት እነዲጨምር፤ የአካባቢው ኗሪ ህብረተሰብ የምግብ ዋስተና ተሻሽሎ ብሎም ድኀነትን ለመቅረፍ ያስችላል፡፡ 

ከደረቅ ወንዞች ላይ የጎርፍ ውሃን ቀልብሶ ለተጨማሪ መስኖ መጠቀም እንደሙያ የመስኖ ሥራ አካል ሲሆን ከሌሎች በርካታ ዲሲፕሊኖች ጋር ተጣምሮ በቅንጅት የሚሠራ ነው፡፡ በዋናነት እነዚህ ዲሲፕሊኖች አግሮኖሚ፤ የተፋሰስ ልማትና የአፈርና ውሃ ጥበቃ ሥራ፤ የአፈር ለምነት እንክብካቤ፤ የእንስሳት ልማት፤ የመኖ ልማት፤ አግሮፎረስትሪ ልማት፤ መጤና ተዛማች አረሞችን መከላከል፤ የከርሠምድር ውሃን ማጎልበት፤ ማውጣትና ለልዪ ልዩ አገልግሎት ማዋል፤ የድኀረምርት አያያዝና አሠራር፤ የግብይት ሥርዐትን ማሻሻል እና የመሳሰሉትን ያካትታል፡፡ 

ለ. የጎርፍ መስኖ በሚከተሉት መንገዶች ተከፋፍሎ ሊታይ ይችላል
1. በሚያለማው መሬት መጠን

1.1  ዝቅተኛ፤ መካከለኛ እና ከፍተኛ፡፡ ዝቅተኛ እስከ 500 ሄ/ር ሆኖ ጎርፉ የሚፈሰው ለአጭር ጊዜ፤ ተዳፋትማና ተራራማ አካባቢዎች፤ መጋቢ በሆኑ ደረቅ ወንዞች እና አነስተኛ የአርሶ አደሮች ቁጥር በግል ወይም ተቧድነው የሚሠሩበት ነው፡፡ በነዚህ አካባቢ የሚገኘውም የደለል ዓይነት ድንጋያማና ኮረታማ ነው፡፡
1.2  መሐከለኛ የጎርፍ እርሻ ደግሞ ከ500 እስከ 3000 ሄ/ር ስፋት የሚደርስ ነው፡፡ በውል ለዚህ የጋራ ልማት የተደራጁ አርሶ አደሮች ያሉበት፤ ጎርፉ ከዝቅተኛው የጎርፍ መስኖ ዓይነት የበለጠ ሆኖ ለአጭር ጊዜ የሚቆይ ነው፡፡ በተጨማሪም በሌላውም አገር ሆነ በኢትዮጵያ ባህላዊ ከሆኑት ባሻገር ዘመናዊ ለማድረግ የተሞከሩት ብዙም ስኬታማ ሆነው የማይታዪበት ነው፡፡ የደለሉ ዓይነት በአብዛኛው ተመሳሳይ ቅርፅና ይዘት ያለው ነው፡፡
1.3  ከፍተኛው ደግሞ ከ3000 እስከ 50000 ሄ/ር የሚደርስ ነው፡፡ ወንዙም ረዘም ላለ ጊዜ የሚፈስ ነው፡፡ የተዳፋት መጠኑም አነስተኛና ሜዳማ ነው፡፡ የደለሉ ዓይነት በቅርፅና ይዘት የተለያየ መጠን ያለው ሊሆን ይችላል፡፡

2. በጎርፍ መጥለፊያ ኢንፍራስተርከቸር ዓይነት፡- ባህላዊ፤ የተሻሻለ እና ዘመናዊ ተብሎ ይከፋፈላል
2.1  ባህላዊው በአካባቢ ቁሳቁስ ጊዜአዊ መቀልበሻዎችን እና የአፈር እርከኖችን የሚጠቀምና በአጭር ርቀት ውሃን ወደ እርሻ የሚያስገቡ ቦዮችን የሚይዝ ነው
2.2  የተሻሻለው ደግሞ በጋቢዎን እና በማሶነሪ (ሲሚንቶና ድንጋይ) ሆኖ የትርፍ ውሃ ማፋሰሻ ወይም ማስተንፈሻ አካሎችን ያካተተ ሲሆን ነው
2.3  ዘመናዊው ደግሞ በኮንክሪት፤ የደለል/ዝቃጭ ማስወገጃ ሲስተም፤ ረዣዥም የውሃ መቀልበሻና ማሠራጫ ቦዮች ኖሮት በእርሻ ማሣ ውስጥ ደግሞ በገበሬዎች እንደአስፈላጊነቱ የውሃ ማሠራጫ ቦዮችና እርከኖች ተሻሽለው የሚሠሩበት ነው 
2.4  በተጠቃሚው የአደረጃጀት ዓይነት፡- በባህላዊ/በህብረተሰቡ፤ በህብረተሰቡና በመንግሥት አካል በጋራ፤ ራሱን የቻለ አደረጃጀት ባለው ተቋም ተብሎ ሊከፋፈል ይችላል

3. በጎርፍ ውሃው መገኛ መንገድ ወይም ምንጭ

3.1  በጎርፍ ብቻ (ማለትም ከአንድ እስከ 5 ጊዜ በደረቅ ወንዙ ጎርፍ ሲያልፍ)

3.2  በደረቅ ወንዙ የሚወርደው ፍሰት በተወሰነ መጠን በአካባቢው የከርሠምድር ውሃ (እስከ 50 በመቶ)  ሲታገዝ

3.3  በወንዙ ያለው ፍሰት ጥራት ላለው የከርሠምድር ውሃ መጎልበት አስተዋፅዖ ሲያደርግ፤ ብሎም የከርሠምድሩን ውሃ ከጥልቅና አነስተኛ ጥልቀት ካላቸው ጉርጓዶች በአካባቢው በከፍተኛ ደረጃ የከርሠምድሩን/ጉርጓድ ውሃውን ከፍተኛ የኢኮኖሚ ጠቀሜታ ያላቸውን ሰብሎች መጠቀም ሲቻል

4. የፍሰት ጊዜ፡- አጭር፤ መካከለኛና ረዥም

4.1  አጭር ማለት ጎርፉ ፍጥነትና ብዛት ኖሮት ለአጭር ሰዓታት ጊዜ ብቻ ሲያልፍ፡፡ ይህም በዓመት ከ3 እስከ 5 ጊዜ ሊደርስ ይችላል፡፡

4.2  መካከለኛ ማለት ጎርፉ ከአንድ ቀን ላላነሰ ጊዜ መዓመት ከ5 እስከ 15 ጊዜ ሲያልፍ

4.3  ከፍተኛ ማለት የጎርፍ ፍሰቱ ዓመቱን ሙሉ ሳይሆን ለበርካታ ሳምንታት እና ወሮች መፍሰስ ሲችል
ሐ. የጎርፍ መስኖ ልማት ዋና ዋና ክፍሎች

የአናት ሥራ፡- በማናቸውም የደረቅ ወንዝም ሆነ የቋሚ ወንዝ ጠለፋ ሥራ አብዛኛውን የቴክኒክና የበጀት ግብዐት የሚወስደው የአናት ሥራው ነው፡፡ የአናት ሥራው የሚከተሉት ዋና ዋና ክፍሎች ይኖሩታል፡፡ 

የመጥለፊያው ስትራክችር፡- ይህ በደረቅ ወንዙ ላይ በአግድመት ወይም በሥላሽ በአካባቢ ቁሳቁሶችም ሆነ ሌሎች የሚገዙ የግንባታ ቁሳቁሶች የሚገነባ ነው፡፡ የዚህ ክፍል ዋና ተግባር አንደኛ የወንዙን ወለል ከፍ አድርጎ ውሃውን/ጎርፉን ወደጎን ለመሳብ ማስቻል፤ ሁለተኛ በጎርፉ የሚመጣውን የአፈርና የድንጋይ ደለል ከግድቡ በስተኃላ ለመያዝ የሚያስችል ነው፡፡ 
የደለል ማስወገጃ ስትራክቸሮች፡- ይህ የደለል ማስወገጃ ስትራክቸር በመጥለፊያው አናት፤ በመሃከሉ ላይ ወይም በጎን በኩል እንዲያልፍ ተደርጎ የሚሠራ ነው፡፡ በመጥለፊያው መሃከል እና በጎን በኩል በሚሠራበት ጊዜ ወደላይና ወደታች በተንሸራታች ብረት እንደበር የሚገጠም ነው፡፡ ይህም የሚደረገው በሩ በሚከፈትበት ጊዜ ጎርፉ በአቅራቢያው የተጠራቀመውን ደለል ጠራርጎት እነዲወጣ ስለሚያደርገው ነው፡፡

የጎርፍ/ዉሃ መጥለፊያ ቦይ፡- ይህ ዋና ቦይ በመጥለፊያው አካል ከፍ እንዲል የተደረገውን ውሃ ከወንዙ በመቀበል ወደ ቀጣይ ተቀባይ ቦዮችና ብሎም ወደእርሻ ማሳ እንዲያመራ የሚደረግበት ነው
የውሃ ማስገቢያ በር፡- ይህም ከወንዙ ወደቦዩ እንዲገባ የሚፈለገውን የውሃ መጠንን ለመክፈትና ለመዝጋት የሚያስችል ነው
የማሳ ውሃ ማከፋፈያ ቦዮች፡- በተለምዶ ከሚታወቀው የመስኖ ልማት አኳያ ተመሳሳይና ተመሳሳይ ያልሆኑ በተለያየ ደረጃ የሚሠሩ ቦዮችን ያካትታል

የውሃ ማቋቻ እርከኖች፡- በማሳ ውስጥ የሚሰሩ የተለያየ ከፍታ፤ ሥፋትና ጥንካሬ ያላቸውን እርከኖች ማለት ነው፡፡ የእነዚህ እርከኖች ከፍታ ከ50 ሳ. ሜትር እስከ 3ሜትር ሊደርስ ይችላል፡፡ ከተሞክሮ እንደተገኘው የነዚህ እርከኖች ከፍታ ከአንድ ሜትር በላይ ሲሆን ውሃው ወደአፈር ውስጥ ሰርጎ ለመግባት የሚፈጀውን ጊዜ ረዥም ያደርገዋል፡፡ በዚህም ምክንያት የማሳ ዝግጅት ሊስተጓጎል ይችላል፡፡ ሌሎች ለጎርፍ እርሻ አስፈላጊ የሆኑ በርካታ ስትራክቸሮች መግለጫ በዕዝል ተያይዞ ቀርቦአል፡፡ 
መ. የጎርፍ እርሻ ጥቅም
1. በቂ የአፈር ዕርጥበትን በአፈር ውስጥ እንዲኖር/እንዲጠበቅ በማድረግ ምርት እንዲጨምር ያደርጋል፡፡ የጎርፍ መስኖ በቆላማና በረሃማ አካባቢዎች (ደረቅና ከፊል ደረቅ አግሮኢኮሎጂ) የአፈር እርጥበትን አሻሽሎ የተሻለ ምርት ለማግኘት ዋንኛውና ዓይነተኛው አማራጭ ነው፡፡ ማሽላ፤ ሰሊጥ እና ጥጥ ለመሳሰሉት ሰብሎች ምርታቸው በውል እንዲጨምር ያደርጋል፡፡
2. ለጎርፍ መስኖ ተብሎ የሚጠለፍን ውሃ በማጠራቀሚያዎች በማከማቸት ለቤትና እንስሳት መጠጥ ሊውል ይችላል
3. ከዚህ በፊት በአካባቢው ያልነበሩ/የማይታወቁ ነገር ግን ውጤታማ ሰብሎች እንዲታወቁ፤ እንዲሠርፁ፤ እንዲለመዱ ምክንያት ይሆናል፡፡ ለምሳሌ ልዩ ልዩ አትክልትና ፍራፍሬዎች
4. የጎርፍ እርሻ የአካባቢው ጂኦሎጂ በሚፈቅደው መሠረት የከርሠምድር ውሃን ለማበልፀግና የጉርጓድ ውሃን ለመስኖና ሌሎች አገልግሎቶች ለማዋል ያስችላል
5. ለረጅም ዘመናት ልምድና ተሞክሮ የተገኘባቸው ባህላዊ የሆኑ የጎርፍ መስኖዎች በዘመናዊ ምህንድስና ከተሠሩት መስኖዎች ጋር ሲነፃፀሩ በዘለቄታዊነታቸውና በአስተማማኝነታቸው የሚሻሉበት ብዙ አጋጣሚ አለ
6. በጎርፍ መስኖ ልማት ከፍተኛ ምርት (ለምሳሌ ማሽላ ከ40 እስከ 60 ኩንታል) ለማግኘት ይቻላል
7. በአርብቶ አደርና ከፊል አርብቶ አደር አካባቢዎች የመኖ ዕፀዋትን በጎርፍ እርሻ ለማልማት በጣም አመቺ ነው
ሠ. የጎርፍ እርሻ መልካም አጋጣሚዎች
1. በባህላዊ  መንገድ ሲሠራበት የኖረና የተከማቸ ልማድ በመኖሩ በህብረተሰቡ ዘንድ ከፍተኛ ተቀባይነት ያለው መሆኑ
2. በብዙ የሃገሪቱ አካባቢዎች እየተሠራበት ያለ በመሆኑ ፍትሐዊ የውሃ ክፍፍልን ለማኖር ብዙም አስቸጋሪ አለመሆኑ
3. ከግድብ የመስኖ ልማት ሥራ ጋር ሲነፃፀር ሊኖር የሚችለው ከፍተኛ የደለል ጫና በጎርፍ መስኖ ላይ የማይታይ መሆኑ፡፡ ማለትም ደለሉ ከውሃው ጋር ወደ ማሳ የሚገባና  የአፈር ለምነትን የሚጨምር መሆኑ፡፡
4. እንደአካባቢው ተጨባጭ ሁኔታ ማለትም የወንዝ ወለል ገፅታና የፍሰት አቅጣጫ ተለዋዋጭነት አኳያ ተመቻችቶ ሊሠራ መቻሉ
5. በአነስተኛ የቴክኒክ ዝግጅትና ወጪ ሊሠራ ከመቻሉም በላይ ውጤታማነቱ ከፍተኛ መሆኑ፡፡ ከግድብ መስኖ ጋር ሲነፃፀር ወጪው አነስተኛ መሆኑ፡፡
6. የጎርፍ እርሻ በተጓዳኝ ለሰውና ለእንስሳት መጠጥ እንዲሁም ለአግሮፎረስትሪ ልማት የሚሆን ውሃ የሚያስገኝ መሆኑ 
7. የጎርፍ መስኖ ልማት የተፈጥሮ ለምነታቸውን ያጡ እና የምግብ ዋስትና ችግር ላለባቸው አካባቢዎች ከሌሎች የመስኖ ዓይነቶች ጋር (በወጪና በዘላቂ አስተማማኝነት አኳያ) ሲነፃፀር ተመራጭነት ያለው መሆኑ
8. ለቆላማና ለአርብቶ አደር አካባቢዎች የጎርፍ እርሻና የእንስሳት መኖ ልማት የተያያዙና ጥሩ መደጋገፍ ያላቸው የልማት መስኮች መሆናቸው 
ረ. የጎርፍ እርሻ መገለጫዎች

1. የጎርፍ መስኖ የተጎራባች፤ ተጠቃሚ አርሶአደሮች እና የአካባቢው አስተዳደር ተቀራርቦ መሥራትን የሚጠይቅ የልማት መስክ ነው፡፡ በከፍተኛ ደረጃ ተቀራርቦና ተባብሮ የወንዙን/ጎርፉን ውሃ በጋራ መቀልበስ፤ መምራትና በእርሻ ማሳዎች ውስጥ ማሠራጨትን/ማዳረስን ይጠይቃል፡፡ የውሃው ለአጭር ጊዜ ብቻ የሚገኝ መሆኑና ሲገኝም የፍሰት መጠኑ በብዛት ተሰባስቦ የሚመጣ በመሆኑ የተጠቃሚዎችን ህብረትና መረዳዳት አስፈላጊነት ከፍተኛ እንዲሆን ያደርገዋል፡፡ 
2. የዉሃ ማስገቢያ ፉካዎችን፤ ዋና እና ተቀባይ/አቀባባይ ቦዮችን፤ በማሳ ውስጥ የውሃ ማሠራጫ ቴክኒኮችን ለመተግበር ከፍተኛ ጉልበት የሚጠይቅ ሥራ ነው
3. እንደዝናቡ ሥርጭት ማለትም በተለያዪ የአነስተኛና በቂ የዝናብ ግኝት ዓመታት ላይ ተመሥርቶ የምርትና ምርታማነት ውዥቀት እና ከዚህም ጋር ተያይዞ የተለያየ የዓመት ገቢ የሚታይበት ሊሆን ይችላል
4. በጎርፍ መስኖ የሚዘመሩት ሰብሎች በይበልጥ አነስተኛ የውሃ ፍላጎት ያላቸውና ለምግብ ፍጆታ የሚውሉ ናቸው፡፡ በጎርፍ መስኖ ልማት ከሚታወቁት ሰብሎች ዋንኛው ሰብል ማሽላ ነው፡፡ ማሽላ የውሃ ማነስንም ሆነ ብዛትን ተቋቁሞ መውጣትና ምርት መስጠት የሚችል ሰብል ነው፡፡
5. በጎርፍ መስኖ በቂ ዉሃ በአፈሩ ውስጥ እንዲገባ ከተደረገ በኃላ ሰብሉ ይዘራል፡፡ ከዚህ በኃላ በአንድ ወይም የሁለት ጊዜ ውሃ ማጠጣት እና በጥልቅ አፈር ውስጥ በሚያዘው እርጥበት አማካኝነት ሰብሉ ሊደርስ ይችላል፡፡
6. የጎርፍ መስኖ የሚካሄድበት የእርሻ መሬት (ከላይኛው መሬት (ተፋሰስ) ከውሃው ጋር በሚመጣው ደለል ምክንያት) የራሱን አፈር የሚያደረጅ ነው፡፡ ይህ አፈር ለሰብሉ ዕድገት በቂ ነጥረ ነገሮችን የያዘ አፈር ነው፡፡ የጎርፍ መስኖ በሚካሄድባቸው የእርሻ መሬቶች በደለል ክምችት ምክንያት በየዓመቱ በአማካይ 5 ሳ. ሜትር ይጨምራል፡፡
7. በጎርፍ መስኖ ሊኖር የሚችለው የደለል ጭነት በክብደት የውሃውን አንድ አሥረኛ ያህል ይይዛል፡፡ 
ሰ. ውሱንነት

1. ሊኖር የሚችለውን የጎርፍ ድግግሞሽ፤ በወንዙ ሊያልፍ የሚችለውን የጎርፍ መጠን እና ከዝናብ ማቆም በኃላ ለምን ያህል ጊዜ ሊፈስ እንደሚችል ለመተንበይ አስቸጋሪ መሆን
2. ከተለመደው የጎርፍ መጠን በላይ አልፎ አልፎ የሚያጋጥመው ከፍተኛ ፍሰት ለመቀልበሻ የተሠሩ ስተራክቸሮችንና የውሃ መቀበያ፤ ማውረጃና ማሠራጫ ቦዮችን ጠራርጎ መውሰድ
3. በመጥለፊያ ስትራክቸሮች ላይ ከፍተኛ የደለል ጭነት ሊደርስና ችግር ሊፈጥር ይችላል፡፡ አልፎ አልፎም ደለሉ (ከሚፈለገው መጠን በላይ) ወደቦዮች እና ብሎም ወደ ማሳዎች የሚገባበት ሁኔታ መኖር
4. የጎርፍ እርሻን ለማስፋፋት ብቃትና ዐቅም ያለው የቴክኒክ ድጋፍ ባለመኖሩ/ባለመደራጀቱ ለሥርጭቱ ውሱንነት ምክንያት መሆን
5. የጎርፍ መስኖ የተመሠረተው በርቀት ከሌላ አካባቢ ከሚመጣ ጎርፍ ላይ በመሆኑ የዝናብ ዕጥረት በበላይ ተፋሰስ ካለ ለአጠቃላይ የውሃ እጥረት የተጋለጠ ይሆናል፡፡ በሌላው ጫፍ ደግሞ ዝናብ በሚበዛበት ጊዜ በባህላዊ መጥለፊያ ስትራክቸሮች፤ ቦዮችና እርሻዎች ላይ የሚደርሰው የጎርፍ ብዛት እንዲሁ ከፍተኛ ስለሚሆን በህብረተሰቡ ዐቅም የተሠሩ የመስኖ ተቋማት ላይ መፈራረስ ይደርሳል፡፡
6. ለጎርፍ እርሻ ምቹና ተስማሚ የሆኑ የዓፈር ዓይነቶች ውሱን መሆን፡፡ ከብዙ የአፈር ዓይነቶች መካከል ዝቃጫማ ልም እና አሸዋማ ልም (Silt Loam and Sandy Loam) በመባል የሚታወቁት የአፈር ዓይነቶች ብቻ ለጎርፍ እርሻ ምቹ ናቸው፡፡ እነዚህ ውሃን ረዘም ላለ ጊዜ መያዝ የሚችሉና በሥርገት የሚጠፋውን ውሃ የማያበዙ  የአፈር ዓይነቶች ናቸው፡፡
ሸ. በዘመናዊ የጎርፍ እርሻ ልማት ረገድ ያጋጠሙ ችግሮች እና የተገኙ ተሞክሮዎች 
1. የጎርፍ መስኖዎችን በማቀድ፤ ዲዛይን በማድረግና በመጠገን የሥራ ሂደት የተጠቃሚውን ህብረተሰብ ንቁ ተሳትፎ በማረጋገጥ ረገድ አነስተኛ መሆን
2. በመጥለፊያ ግድቦች ቦታ አመራረጥ፤ በመጥለፊያ ስተራክቸሮች ዓይነትና ብቃት፤ የውሃ ማስገቢያ በሮች ስፋትና ወርድ፤ ማለፍ የሚገባው የውሃ መጠን፤ የአቀማመጥ/አቅጣጫ፤ በቦዮች አዘረጋግ ሥርዓት ላይ የአርሶ አደሮችን ባህላዊ ዕውቀት ከግምት አለማስገባትና መጠቀም አለመቻል 

3. ትላልቅ የአናት ሥራዎች የኢንቨስትመንት ወጪአቸው ከፍተኛ መሆንና ከሚገኘው ወይም ሊገኝ ከሚችለው ገቢ/ጥቅም ጋር ተመጣጠኝ አለመሆን

4. በዘመናዊ የጎርፍ መስኖ ተቋማት ላይ የውሃ መቀበያ በሮችና ቦዮች በከፍተኛ የደለልና የናዳ ክምችት ጫና ከጥቅም ውጭ መሆን፡፡ የጎርፍ ውሃ ማስገቢያ በሮችና የአናት ቦዮች በጎርፍ መበላትና የደለል መከማቸት ይታይበቸዋል፡፡
5. ዘመናዊ ተብለው የተገነቡት የጎርፍ መስኖ ውሃ ማከፋፈያ ተቋማትና አወቃቀሮች ውጤታማ የነበሩትን ባሕላዊና ልማዳዊ አሠራሮችን በማጥፋታቸው/በመተካታቸው ለፍትሀዊ ያልሆነ የውሃ ክፍፍል መከሰት መንሥዔ መሆን

6. ዘመናዊና የተሻሻሉ ናቸው ተብለው እንዲስፋፉ የተደረጉት የጎርፍ መስኖ አሠራሮች የበላይ ተፋሰስ ኗሪዎችን ብቻ ተጠቃሚና የውሃው ብቸኛ ተቆጣጣሪ ማድረግና የበታች ተፋሰስ ኗሪዎችን ተጎጂ ማድረግ
7. በተደጋጋሚ የአናት ሥራው በጎርፍ ስለሚወሰድ ጉልበትና ጊዜ መውሰድና ድካም         የሚጠይቅ ነው፡፡ በዚህም ምክንያት የጠለፋው ሥራ ዘላቂነት ማጣት
8. ባህላዊ የሆኑ የጎርፍ መጥለፊያዎችንና የውሃ ማከፋፈያ ሲስተሞችን ዲዛይን በማሻሻል በጎርፍ እርሻ ላይ ያሉ ዋና ዋና ችግሮችን ማሻሻል ይቻላል ተብሎ ቢታሰብም የእነዚህ ኢንፍራስትራከቸሮች/ፕሮጀክቶች ዲዛይን፤ ግንባታና ማኔጅመንት ከዚህ ቀጥሎ ባሉት ምክንያቶች በቀላሉ የሚታይ ሥራ አይደለም
· ካለው የውሃ ፍሰት፤ ፍላጎትና ሊኖር የሚችል ብክነት አኳያ ምን ያህል ውሃ ወደ ማሳ መቀልበስ እንዳለበት መወሰን አለመቻል - የፍሰትና ቅልበሳ ጥመርታ (Diversion Ratio) አለመታወቅ  

· በጎርፍ ውሃ መግቢያ በሮች፤ መቀልበሻ ቦዮች፤ ፉካዎች እና በማሳ ውስጥ ሊኖር የሚችለውን የደለል መጠን መተንበይ/መገመት አለመቻል
· የሰብሎችን የውሃ ፍላጎት በተለምዶ ባለው እና ዓመቱን ሙሉ ከሚፈሱ ወንዞች አኳያ ብቻ ማስላት፡፡ የህም ማለት ዲዛይን ሲደረግ፤ ስታንዳርድ የሰብሎች የውሃ መጠን ፍላጎት (Crop Water Requirement) ላይ ብቻ የተመሠረተ አድርጎ መሥራት፡፡ ለምሳሌ አርሶ አደሮች ለማሽላ አገዳና ተረፈ ምርት የሚሰጡት ዋጋ ከፍተኛና ከፍሬው የማይተናነስ ነው፡፡
· በጎርፍ ውሃ አሰባሰብና አጠቃቀም ላይ በአካባቢ ቋንቋ የተዘጋጁ መመሪያዎችና ማኑዋሎች አለመኖር
9. የትላልቅ የጎርፍ መስኖ ተቋማት አያያዝና ጥገና (Operation and Maintenance) አስቸጋሪና ከወጪ አኳያም ውድ መሆን

ይሁንና በአነስተኛ አርሶ አደሮች ዐቅም በባህላዊ መንገድ ሲካሄዱ የነበሩና በዘመናዊ መንገድ መሻሻል የተካተተባቸው (በጋቢዮን፤ በማሶነሪ ወይም በኮንክሪት የታገዘ የአናት ሥራ እና የጎርፍ ማስገቢያ በሮች) የመስኖ ጎርፍ መጥለፊያ ስትራክቸሮች በበርካታ አካባቢዎች ውጤታማ ሆነው ታይተዋል፡፡

ቀ. የመፍትሔ ሀሳቦች

የጎርፍ መስኖ ልማት በሚከተሉት ፅንሠሀሳቦች ላይ ከተመሠረተ ዉጤታማ ሊሆን ይችላል

1. በሁሉም በይበልጥም ደግሞ በትላልቅ የጎርፍ መስኖ ተቋማት ዕቅድ አወጣጥ፤ ዲዛይን፤ ጥገናና የማሻሻል እና የመስኖ ዉሃን የመጠቀም መብት ላይ ተጠቃሚ አርሶአደሮች ወሳኝ ሚና ሊኖራቸው ይገባል
2. በግድብም ሆነ በዘመናዊ መንገድ የቋሚ ወንዞች ጠለፋና የመስኖ ልማት ሲሰራ፤ በቴክኒክ አሠራርና በውሃ ክፍፍል ረገድ፤ በባህላዊው የጎርፍ እርሻ አካባቢ ዳብሮ የሚገኘው መልካም ልምድና ተሞክሮ ላይ ተመሥርቶ መሥራት
3. መሐንዲሶች ሲስተሙን ዲዛይን ሲያደርጉ ለተጠቃሚ አርሶ አደሮች የተለያዩ የቴክኒክና የወጪ አማራጮችን በማቅረብ የተሻለውን እንዲመርጡ ማስቻል

4. በተቻለ መጠን በቀላሉ ሊተገበሩ፤ ጥገናቸውም አመቺ የሆኑ እና በአነስተኛ ወጪ አገልግሎት ሊሰጡ የሚችሉ አሠራሮችን ማሥረፅ

5. ማናቸውም ባህላዊና ልማዳዊ የጎርፍ መስኖ አሠራሮችን የሚተካ ዘመናዊ አሠራር አርሶአደሮች በተደጋጋሚ የሚያካሂዱትን የአናትና ተያያዥ ክፍሎች ጥገና የሚያስቀር ወይም የሚቀንስ መሆን ይኖርበታል

6. የጎርፍ መስኖን ለመጠቀም በአንድ አካባቢ  (በአንድ መቀልበሻ) ብቻ ማድረግ የበላይና የበታች ተጠቃሚዎች መካከል ቅራኔ ሊፈጥር የሚችልበት ሁናቴ ከፍ ያለ ሊሆን ስለሚችል በተቻለ መጠን በዕቅዱና በዲዛይኑ በርካታ ተጠቃሚዎችን ለማካተት መሞከር

7. ከላይ በተራ ቁጥር 6 በተገለፀው መሠረት የጎርፍ መስኖ ቅልበሳና አጠቃቀም የበታች ተጠቃሚዎችን ያካተተ፤ የደለል ችግርን በሚያቃልል መልኩ ዲዛይን ተደርጎና ተገንብቶ በአግባቡ ዘላቂ ጥገና የሚደረግለት መሆን ይኖርበታል
8. የጎርፍ እርሻን በአርብቶ አደር አካባቢዎች ለማስፋፋት ካለው የአኗኗር፤ የሰብል ልማት፤ የእንስሳት ሀብት አያያዝና መኖ ልማት ጋር ተቀናጅቶ/ተጣምሮ መካሄድ የሚችልበትን ሁኔታ ማመቻቸት ያስፈልጋል

9. የአናት ሥራውን የማሻሻል ሥራ ካለው/ከተለመደው የውሃ ክፍፍል፤ ዉሃን የመጠቀም መብት፤ የዕርጥበት አያያዝ ዘዴ ጋር ተቀናጅቶ መካሄድ ይኖርበታል
10.  የባህላዊ የጎርፍ መስኖ አናት ሥራዎች በእንጨት ስለሚሠሩ ለከፍተኛ የደን መራቆትና የአየር ንብረት መዛባት መንስዔ ስለሚሆን በዘመናዊ መንገድ ማሻሻል ያስፈልጋል
11.  የተፈጥሮ ለምነታቸውን ያጡ በርካታ ተፋሰሶችን ሳያለሙ ግድብ ለመሥራትና ዉሃውን ለማጠራቀም መሞከር ግድቡን የደለል መፈንጫ ማድረግ ነው፡፡ በዚህም ምክንያት የበርካታ ግድቦች የአገልግሎት ጊዜ ከታቀደው በታች ይሆናል፡፡ ነገር ግን በነዚህ ተፋሰሶች ላይ የጎርፍ ውሃን ከነደለሉ በቀጥታ ጠልፎ ወደማሳ በማስገባት የመስኖ ልማትን ማካሄድ ይቻላል፡፡ በዚህ ረገድ በጎርፍ መስኖ እየለሙ ያሉ አካባቢዎችን ማጠናከርና የመልማት ዐቅም ያላቸውንም አዳዲስ ቦታዎች ወደዚህ ዓይነት ልማት ማስገባት ጠቃሚነቱ የጎላ ነው፡፡
በ.  የጎርፍ እርሻን በኢትዮጵያ ለማስፋፋት እና ይህንን እምቅ ሀብት ለማልማት መወሰድ የሚገባቸው እርምጃዎች
እስካሁን ባለው መጠነኛ ተሞክሮ የጎርፍ እርሻ በኦሮምያ፤ በትግራይ፤ በአማራና በደቡብ ሕዝቦች ክልል ውስጥ በስምጥ ሸለቆዎች፤ በአርብቶ አደርና ከፊል አርብቶ አደር አካባቢዎች በባህላዊና በዘመናዊ አሠራር እየተካሄደ ይገኛል፡፡ በተወሰኑ የጎርፍ እርሻ አካባቢዎች የሚገኙ አርሶ አደሮችም ሆኑ ከፊል አርብቶ አደሮች ሰፊ መሬት ውጤታማ በሆነ መንገድ በማልማት በከፍታማና ዝናባማ አካባቢዎች ካሉት አርሶ አደሮች የበለጠ ጥቅም እያገኙ የተሻለ ኑሮ እንደሚመሩ ይታወቃል፡፡ 

ይሁንና ያለው የጎርፍ እርሻ በከፍታማ ሥፍራዎች መጨረሻ አካባቢ ነው፡፡ ይህም ማለት የጎርፍ መስኖው ልማድ ያለው ተራራማና የአፈር ክለት እንዲሁም ናዳ በበዛባቸው መሬቶች ጥግ ነው፡፡ ይህ ከህዝቡም የአሠፋፈር ሁኔታ ጋር የተያያዘ ነው፡፡ የጎርፍ መጠኑ በሚጨምርበት፤ የመስኖ መሬቱ ተዳፋት አነስተኛ በሆነበትና መሬቱ በተነጣለለበት የቆላ መሬቶች ያለው ልማዳዊውም ሆነ ዘመናዊ የጎርፍ መስኖ እጅግ አነስተኛ ነው፡፡ እምቅ የጎርፍ መስኖ ልማት ግን በታችኞቹ አካባቢ ተከማችቶ ይገኛል፡፡ ከከፍታማና ተራራማ የአገሪቱ መሬቶች ከፍተኛ ደለል የተሸከመ ጎርፍ ወደቆላ መሬቶች ሲፈስ እንደኖረና በመፍሰስም ላይ እንዳለ ይታወቃል፡፡ በሌላ በኩል በየክልሎቹ ብሎም በአጠቃላይ በአገሪቱ ለጎርፍ እረሻ አመቺ የሆነው የመሬትና ብሎም የጎርፍ ስፋትና ብዛት በውል አይታወቅም፡፡ ነገር ግን በጥቅሉ በኢትዮጵያ የጎርፍ እርሻን ለማስፋፋት አመቺ የሆኑ በርካታ ሥፍራዎች እንዳሉ የተለያዩ ጥናቶች እና በአካባቢው ኗሪ ህብረተሰብ እየተደረጉ ያሉ ጥረቶች አመላካች ናቸው፡፡ ለምሳሌ ራያ ሸለቆ በአማራና ትግራይ ክልሎች፤ ኮንሶ በደቡብ ክልል፣ በኦሮምያ የዋቤ ሸለቆ፤ በአፋር የአዋሽ ተፋሰስ፤ ወዘተ) የሚጠቀሱ ናቸው፡፡ ስለዚህ፡- 

1. በጎርፍ እረሻ ረገድ ከዚህ በፊት ያለውን ተሞክሮ አጠናክሮ መቀጠል 
2. በፌደራልና በክልል የመንግሥት አካላትና ተቋሟት አማካኝነት በመንግሥት፤ በህብረተሰብ እና በድጋፍ አድራጊ አካላት ለዚህ የልማት መስክ ካለፈው ጊዜ በበለጠ መነሳሳት እንዲኖር ማድረግ፡፡ የአጎራባች ክልሎችን እና ለጎርፍ እርሻ ልማት የወንዙ ተጋሪ የሆኑትን ክልሎች ትብብር ማጠናከረር፡፡ 
3. ለዚህ የልማት ዘርፍ ከፍተኛ ትኩረት በመስጠት ሊለማ የሚችለውን የመሬት ዐቅም በካርታ የተደገፈ ጥናት በማድረግ መለየትና ዶክመንት ማድረግ
4. በአካባቢው ኗሪ ህብረተሰብ እየተካሄደ ያለውን ጥረት ማየትና ከጎርፍ እርሻ መስፋፋት አኳያ ያሉ ቸግሮችን መገንዘብ
5. ይህንን የህብረተሰቡን ጥረት መነሻ በማድረግ የጎርፍ እርሻ የሚስፋፋበትንና የሚጎለብትበትን ስልት/ስትራቴጂ መንደፍ፡፡ የባህላዊ የጎርፍ እርሻዎችን በዘመናዊ ዘዴ ማሻሻልና ማጠናከር፡፡
6. ስለጎርፍ እርሻ አሠራር በየደረጃው ላሉ ባለሙያዎችና የልማት ሠራተኞች የቲዎሪና የተግባር ሥልጠና መስጠት፡፡ ሥልጠናው በተቻለ መጠን ለዚህ ልማት አስፈላጊ የሆኑትን የሙያና የሥራ መስኮች (ሀይድሮሎጂ፤ ኢንጂነሪንግ፤ አግሮኖሚ፤ አፈር ሳይንስ፤ ደን ልማትና አጠቃቀም፤ የከርሠምድር ውሃን ማጎልበቻ ሥራዎች፤ የሰውና እንስሳት መጠጥ ውሃ እና የተጠቃሚ አርሶአደሮች አደረጃጀት) እንዲያካትት ማድረግ፡፡
7. በአርብቶ አደር አካባቢዎች እና ብሎም በሃገሪቱ የስምጥ ሸለቆዎች በጎርፍ መስኖ የተለያዪ የመኖ ዐፀዋትን ለማልማት የተሻለ አማራጭና ምቹም ስለሆነ ትኩረት መስጠት  
8. የቴክኒክና የአሠራር መመሪያዎችን በአካባቢ ቋንቋ ጭምር ማዘጋጀት፤ ማባዛትና ማሰራጨት
9. ለጎርፍ እርሻ ተስማሚ የሆኑ በተለይም ድርቅን የሚቋቋሙና በቶሎ የሚደርሱ የሰብል ዝርያዎችን መለየት፤ ማፈላለግ፤ በተፈለገው መጠን ማባዛትና ማሰራጨት
10. ለዚህ የልማት ሥራ አስፈላጊ የሆኑ የቴክኒክ፤ የፋይናንስና የማቴርያል አቅርቦቶችን ከአገር ውስጥና ከአገር ውጭ ማሰባሰብ
11. በጎርፍ እርሻ የመጀመሪያ የዐቅም ልየታ የታወቁትን አካባቢዎች በዳሰሳ፤ የአዋጪነትና ዝርዝር ጥናት በማድረግ አስፈላጊውን ሪሶርስ በመመደብ ወደ ግንባታ መግባት
12. በአገሪቱ ባሉ የትምህርት ተቋማት ሥርዐተ ትምህርት ውስጥ የጎርፍ መስኖ ልማት እንዲካተት ማድረግ
ዕዝል 1. ለጎርፍ እርሻ አስፈላጊ የሆኑ ስትራክቸሮች እና መግለጫ 
	Engineering Structures in Spate Irrigation (Summary Overview of Options and Issues)

	Category
	Structure
	Notes

	Diversion
	Weirs
	Create additional head and stabilize the river bed – but siltation in front of the weir is almost inevitable – and small earthen/ gravel/ brushwood structures are often required in the end

Cut off weirs should be provided with weepholes as they may interfere with the subsurface flows

	
	Flow dividers
	Useful to keep flows in manageable proportions – need enough protection (for instance with aslar) to avoid damage 

	
	Deflection spurs
	Common higher up the river/ gravel fans. Catches parts of the flood – and in case of high flood can be overtopped and exclude the large flood

	
	Gravel dykes
	Suitable to divert flows towards intakes and can be alternative for permanent weirs (but need rebuilding). Reinforcement with gabions or abutments. Often at angle

	
	Soil dykes
	Suitable in lowland alluvial spate systems: Low in cost. Location and choice of material is important (silty-loamy, non-saline). Reinforcement by gabions, plastic sheets, brushwood or pegs. Often build at angle 

	
	Conical abutments
	Can protect intakes or heads of spurs and stabilize soil bunds

	
	Breaching bunds
	Will act as ‘fuse plugs’ and break and allow large floods to pass and save main infrastructure and command area. Avoid having breaching bund high up the gravel fan as they may break too fast – proper location is in plain areas 

	Intakes
	Multiple intakes (and short canals)
	Preferred so as to minimize conflicts and management problems

	
	Open intakes
	Large dimension – so as to pass large volume of flood water in short time. Curved wing-walls preferred

	
	Orifice intakes
	Will make it possible to exclude unwanted large floods 

	
	Gated intakes
	Can allow closure of area. Mechanical operation may be difficult and mechanical operation is expensive

	
	Rejection spilways
	Allows rejection of destructive floods

	
	Scour sluices (preferably with curved skimming weir)
	Can work but are often closed by farmers as they do not want to loose water

	
	Sedimentation ponds
	In most these do not work – as cleaning and flushing is cumbersome and farmers do not want to ‘spend’ water on this

	
	Trash racks
	Put at angle so trash is guided to main river

Need provision to clean as large trash catches smaller trash

	River bed stabilization
	Bed stabilizer
	Make sure weepholes are provided to allow subsurface flows to pass

Masonry: steep river slopes

Gabions: flat river slopes

	
	Gabion spurs
	Location and shape is important to avoid loss of area or undercutting over river bank

Stepped nose to avoid scour around nose

	
	Revetments (several materials)
	Important to have strong undertoe

	
	Vegetative bank protection
	Can be natural or planted – needs protection against cutting 

	Canals and command area structures
	Steep channels
	Preferred in upstream areas with heavy sediment load to carry fine sediment all the way to fields (for slope look at natural drains)

	
	Shallow wide channels
	Preferred in downstream areas with soft alluvial soils to prevent uncontrolled scour

	
	Stepped drop structures
	Effective in dissipating energy. In general try to avoid drop structures – can sometimes different channel route

	
	Gabion flow division/ diversion structures
	Ensure that downstream apron of gabion structure is long enough to avoid back cutting. Can stabilize the bed of the flood channel

	Field structures
	Improved field intakes
	Allows closure of field after it is filled with water

	
	Overflow structures
	Useful if there is level difference between to prevent uncontrolled gullying in downstream field

	Groundwater management
	Low recharge weirs
	Will reduce velocity of flows and induce recharge


� ይህ ጽሑፍ የተዘጋጀው በጎርፍ እርሻ ኔትወርክ፤ በኢትዮጵያ ዝናብ ውሃ አሰባሰብና አጠቃቀም ማህበር፤ በሐረማያ ዪኒቨርሲቲ፤ በሜታሜታ፤ በኦሮምያ ክልላዊ መንግሥት ውሃ ቢሮ እና በኑፊክ ትብብርና ድጋፍ ነው፡፡ 

